
Karnival Sukan Staf (KARiSTA) 2022 edisi kali ini telah berlangsung pada 24 hingga 30 Ogos 2022 
(Rabu-Selasa) yang lalu dan telah menyaksikan UiTM Cawangan Terengganu (UiTMCT) sebagai tuan 
rumah acara. Seramai 1,200 atlet dan pegawai daripada 14 cawangan Universiti Teknologi MARA 
(UiTM) telah berkumpul di negeri persisir pantai ini. Bagi memeriahkan lagi acara sukan tersebut, 
Karnival Jualan KARiSTA turut diadakan di perkarangan Stadium Gemilang dan berhampiran Kolej 
Tenggol. Karnival jualan ini diadakan dengan kerjasama di antara MASMED UiTMCT dan Koperasi 
Kakitangan UiTM Berhad. Kerjasama kali pertama ini telah dapat dilaksanakan dengan baik hasil 
perancangan yang teratur. MASMED telah diberikan tanggungjawab untuk mengumpul para 
peniaga dan seterusnya menyediakan keperluan produk serta perkhidmatan yang bersesuaian 
sepanjang karnival berlangsung. Kami juga mengambil kesempatan membuka booth atau gerai 
jualan di karnival tersebut.

Sebanyak tapan (8) gerai jualan dibuka dengan berkonsepkan kanopi dan dua (2) peniaga 
berkonsepkan food truck hadir memeriahkan. Jenis produk dan perkhidmatan yang ditawarkan 
adalah seperti makanan berat, makanan ringan, air, jualan pakaian sukan, perkhidmatan 
telekomunikasi iaitu UMobile dan produk berasaskan optik. Manakala, food truck yang di bawa 
masuk ke karnival menyediakan pelbagai jenis minuman kopi dan jualan makanan ringan yang 
lain. Terdapat juga pameran dan jualan kereta daripada Proton yang membawa beberapa model 
kenderaan jenama mereka.
Sebenarnya, masih terdapat ramai peniaga yang menyatakan hasrat untuk menyertai karnival ini.
Namun, pihak MASMED tidak dapat memenuhi semua permintaan memandangkan bilangan ruang

yang terhad. Di pihak penganjur, kami sentiasa 
memastikan kebajikan dan kesejahteraan 
peniaga dengan mengambil kira jumlah 
bilangan peniaga yang bersesuaian dengan 
keperluan acara. Kami tidak mahu bilangan 
peniaga yang terlalu ramai meningkatkan 
persaingan sesama sendiri. Justeru, bilanga 
peniaga ditetapkan berdasarkan sasaran 
pengunjung. Turut diberi perhatian adalah jenis 
produk dan perkhidmatan yang disediakan 
agar peniaga dapat memaksimakan jualan dan 
merasakan penyertaan mereka dalam karnival 
kali ini berbaloi. Peniaga diberikan ruang untuk 
berniaga dari pagi hingga malam. Harga jualan 
yang ditawarkan juga berpatutan dan sesuai 
dengan pasaran semasa tanpa mengambil 
kesempatan akan kehadiran peserta dari luar 
Terengganu.

Pada 24 Ogos 2022 (Rabu) jam 2:30 petang, 
satu taklimat keselamatan dan peraturan di 
dalam kampus telah diadakan. Penganjur 
bersama pihak keselamatan UiTMCT 
bertanggungjawab untuk menerangkan 
peraturan-peraturan yang perlu dipatuhi 
sepanjang karnival berlangsung. Kesemua 
peniaga yang hadir memberikan komitmen 
dalam memastikan karnival ini berjalan dengan 
lancar.

Walaupun pada awalnya sambutan agak 
perlahan, namun setelah acara dan 
perlawanan KARiSTA mulai rancak, sambutan 
pengunjung terhadap gerai jualan amat 
memberangsangkan. Rata-rata peniaga 
berpuas hati dengan hasil jualan sepanjang 
karnival tersebut bahkan mereka menyatakan 
hasrat untuk menyertai karnival lain pada 
masa akan datang. Setelah selesai karnival, 
berdasarkan tinjauan yang dibuat pada 
petang hari terakhir karnival, para peniaga 
menunjukkan etika kebersihan yang amat 
baik. Tiada sampah sarap atau sisa jualan 
ditinggalkan. Semuanya dibersihkan dan 
disusun seperti mana permulaan karnival. 
Penganjur sangat berbesar hati dengan 
keadaan ini dan berharap perkara sebegini 
diamalkan dan berterusan dalam penganjuran 
mana-mana karnival yang akan datang.

Selain berterima kasih kepada para peniaga, 
penganjur juga ingin mengambil kesempatan 
untuk merakamkan penghargaan kepada para 
pembeli yang memeriahkan karnival ini. Tanpa 
pembeli, pasti suram dan hambarlah karnival 
ini. Terima kasih kerana sudi berbelanja dan 
menghidupkan ekonomi para peniaga kecil 
ini. InsyaAllah, kita bersua lagi pada masa akan 
datang.

